
Monzonen izpiritua berriz ufaka

1977an, 36ko Euskal Gobernuko ministro eta Anai Artearen sortzaileetako bat zen Telesforo Monzonek euskal mugimendu osoa, ETAtik PNVraino, Xibertan bost aldiz biltzea lortu zuen. Bainan, parte hartu zutenen artean ez zen akordiorik lortu eta gertatu beharra gertatu zen. Ondotik, egun arte ondorio latzak jasan ditugu: ehunka hil, alde batekoak zein bestekoak, milaka jende arrastatuak edo ihesean, estatu-terrorismoa eta torturak, Franco garaiko metodoak oraino aktualitate.

1986ko Algereko negoziazioek, 1997ko Lizarra-Garazikoek, 2006ko Loiolakoek bezala, huts egin zuten. Madril beti irabazle atera da euskal mugimenduak ez baitu ikuspegi bera izan eta ez baitu elgarrekin lan egin. Egun aldiz, aldaketak ikusten ahal dira.

Independentziaren aldeko euskal mugimenduak borroka politikoa soilik egitea, indarkeria baztertuz, hautatu du garbiki. Ondotik etorri da Bruselaseko agiria, nun munduko jende ospetsuak bakerako laguntza ekartzeko prest agertu diren, gero ETAren agiria, BBCri igorria, Irlandan IRAk egin zuen bezala. Horiek guziek erakustera ematen dute ETA erakundea borroka armatua behin betiko uzteko bidean dela. Testuinguru huntan, partidu eta elkarte andana batek Gernikako akordioa sinatu dute, bake eta demokraziarako puntuak finkatuz eta Adierazi E.H.ren aldarrikatzen dituen eskubide zibil eta politikoen alde agertuz. Erran gabe doa, Anai Arteak bat egiten duela pausu horiekin guziekin eta parte hartzaile nahi duela.

Ikusiz egungo egoera huntan giza eskubideak ez direla errespetatuak, Anai Arteak partidu politiko eta herritar mugimenduei eskatzen die, PNVtik hasita, 1977an bezala, eta orduan Monzonek PNVkotzat zuen bere burua, bildu gaitezela, PSOEk eta PPk egiten asmatu duten bezala EAEn Eusko Jaurlaritza eskuratzeko. Bat egin behar dugu Madrilenganik eskubide demokratikoak berreskuratzeko, erabakitzeko eskubidea besteak beste, horrek soilik ekar bailezake bakea Euskal Herrira. Europako eta nazioarteko laguntza nahi badugu gure arteko batasun hori beharrezkoa da.

Bide beretik, Anai Arteak abuztuaren 25eko Kontseilu Jeneraleko lehendakariari, Castaing jaunari eskatu zion delegazio bat molda dezala Alliot Marie ministroari 150 euskal presoen hurbiltzea galdatzeko, frantses legeak eta Europako gomendioak errespetatuz. Jean Lassalle diputatu eta Kontseilari jeneralak galdearekin akort dela eta, bai Castaing jaunari bai Alliot Marieri parte eman diela jakinarazi digu.

Alliot Marie anderea Euskal Herriko egoeraren jakitun da, nehor baldin bada. Eta, dudarik gabe, bake zuzen eta iraunkorrera urrats handia eman lezake euskal preso politiko guziak aske utziz.  

Anai Artearen izenean
Michel Mendiboure lehendakaria

